
uence, & Daulphiné, dans l’Auuergne, Languedoc, Viuares,
Foreſt, Vellay, au Maine, Normandie, Comté de Foix, Monts-Pirenées,
en Bretagne haute & baſſe (ou i’ay trouué le Procureur
General pluſtoſt porté à la ruine & à la deſtruction des Mines du
Roy, & de ſes Officiers, qu’à l’augmentation de ſes Finances, &
vtilité du bien public) dans le Lionnois, & Beaujolois, Comté
de Bourgongne, en Champagne & Poictou, Giuaudan, & Bigorre, 
comme d’Or & d’Argent, de Cuiure d’Eſtain, de plomb,
de Fer, de Mercure, auſſi bon que celuy d’Eſpagne, du Vitriol,
meſme du blanc, auſſi bon que celuy de Hongrie, des trois eſpeces
d’Antimoyne, auſſi bonnes qu’en Allemagne, du Soulphre
vif, iaulne & rouge, du Cinabre Mineral contenant quantité de
Mercure, quantité de Bol, auſſi bon que la terre Sigelée, des cinq
eſpeces d’Ocre, de ſix eſpeces de Talc, du Saffre, & du Iayet, en
bonne quantité de marbres, & de toutes couleurs, Porphire & Albaſtre,
du Criſtal de Roche, des Emeraudes, Amatites, & Agates,
de la Houlle, auſſi bonne à bruſler que celle de Liege, des
Tourbes, auſſi bonnes au feu que celles de Holande. Et de toutes
ces choſes i’en ay auec moy, auec les Arreſts des Parlemẽs de Frãce,
où i’ay eſté, les Atteſtations & Procez verbaux des Iuges des lieux
ou ie les ay tirez, & deuant qui les eſpreuues ont eſté faictes : afin
de faire voir aux Miniſtres de l’Eſtat que i’ay procedé en ma Cõmiſſion,
methodiquement & Religieuſement aux recherches de
la France, comme i’ay faict dans l’Hongrie, Boëme, Tirolle,
Saxe, Sileſie, Morauie, Maſcouie, & Italie, auec de tres honorables
charges des Princes Souuerains, deſquels nous auons reçeuz
tous les honneurs qui ſe pouuoient eſperer, meſme que l’Empereur
preſent à faict l’honneur à mon Mary de le qualifier ſon Cõſeillier
& Commiſſaire General des trois Chambres d’Hongrie.
Le Pape l’à faict General des Mines de tout l’Eſtat Apoſtolique.

